
● 1 октябрьдә Татарстанда “Агач утырту көне” акциясенең көзге этабы башланды. Әлеге республика күләмендәге чарага бүген ТР Дәүләт Советы Аппараты хезмәткәрләре кушылды.

Түбән Кабан һәм Урта Кабан күлләре арасында урнашкан паркта Дәүләт Советы Аппараты хезмәткәрләре бишәр яшьлек йөз чыршы үсентесе утырттылар. ТР Урман хуҗалыгы министрлыгы табигать ярдәмчеләрен үсентеләр, техника, эш кораллары һәм махсус кием белән тәэмин итте. 

“Агач утырту көне” тагын бер матур чара белән тәмамланды – Дәүләт Советы Аппараты хезмәткәрләре 200 һәм 2000 сумлы яңа кәгазь акчаларга Казан рәсеме төшерүне яклап тавыш бирделәр. 

Республиканың барлык районнарында 31 октябрьгә кадәр 350 гектар мәйданда чыршы, нарат, каен һәм башка агачлар утырту планлдаштырыла. Урман хуҗалыгы министрлыгы 1,7 млн төп үсенте әзерләгән инде. Ел башыннан санаганда, Татарстанның яшел байлыгы 3 млн төп агачка артачак. 
● 3 октябрьдә республика парламентында "Татарстан Республикасы су саклау зоналары: һәркемнең хокукы һәм вазифалары" басмасы презентациясе узды. Чарада Казан (Идел буе) федераль университеты студентлары катнашты.

Татарстан Дәүләт Советының экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев сәламләү чыгышында авторларга - депутат Ирек Салиховка һәм Татарстан табигатьне саклау районара прокуроры Илсур Гыйльметдиновка, шулай ук басманы редакцияләгән Экология сәясәте һәм мәдәният үзәгенең ТР буенча төбәк бүлеге җитәкчесе Елена Минаковага рәхмәт белдерде. 

Таһир Һадиев Татарстанда су куллану экологиясе белән бәйле проблемалы мәсьәләләргә багышланган белешмә-мәгълүмати басма тәкъдим итте. 

Татарстанда 82 объектта су саклау зонасы урнаштырылган, аларның озынлыгы 7 мең км дан артык дип белдерде Илсур Гыйльметдинов. 

"Татарстан Экология һәм табигать ресурслары министрлыгы 97 процент яр полосасын өйрәнгән. Күзәтчелек эшчәнлеге нәтиҗәләре буенча 1384 хокук бозу очрагы ачыкланган, 7 млн сумнан артык административ штраф салынган", - дип белдерде ул. 

Очрашу азагында Илсур Гыйльметдинов тематик викторинада катнашкан журналистларга һәм студентларга яңа китаплар тапшырды.
● 3 октябрьдә Казанда Татарстан Республикасы яшь гржданнарының VI Форумының пленар утырышы булды. Форумда катнашучыларны республика җитәкчелеге исеменнән Дәүләт Советы Рәисе урынбасары Римма Ратникова, республиканың Премьер-министр урынбасары Васил Шәйхразиев, Яшьләр эше буенча федераль агентлык җитәкчесе киңәшчесе Юлия Исмагыйлова котлады. 

Бу утырыш – форумның биш көнлек эшенә ясалган йомгак. 29 сентябрьдән башлап Татарстанның барлык муниципаль районнарынннан килгән 200 артыграк актив яшь кеше республикада алып барылган яшьләр сәясәте хакында фикер алыштылар, киләчәккә планнар кордылар. Быен әлеге форум унынчы тапкыр үткәрелде. 

«Сез күтәреп чыккан барлык яхшы башлангычларны без якларга әзер, - дип белдерде Дәүләт Советы Рәисе урынбасары Римма Ратникова, форумда катнашучыларга мөрәҗәгать итеп, - сез, яшь гражданнар, безнең республиканың төп байлыгы, аның киләчәге». Римма Ратникова Татарстанда яшьләрнең үсеше өчен барлык мөмкинлекләр дә тудырылуын билгеләп үтте. «Иң мөһиме, сезнең уңышка ирешкән кешеләр булуыгыз. Шул вакытта Татарстан уңышлы кешеләр республикасы буласак, - дип басым ясады ул, - мин сезнең үз язмышыгызның һәм уңышларыгызның архитекторы булуыгызны телим». 

«Яшьләр сәясәтен тормышка ашырганда без Татарстанны еш кына үрнәк итеп күрсәтәбез, - диде Яшьләр эше буенча федераль агентлык җитәкчесе киңәшчесе Юлия Исмагыйлова үз чыгышында һәм егет-кызларны тагын да активрак булырга, республикада тудырылган шартларны мөмкин кадәр ныграк файдаланырга чакырды. 

Дәүләт Советы Рәисе урынбасары Римма Ратникова Татарстан Республикасында балалар хәрәкәте үсешенә керткән хезмәтләре өчен Мактау грамотасы белән бүләкләнде. Россия Федерациясе ФС Дәүләт Думасы депутаты Марат Бариев, Татарстан Премьер-министры урынбасары Васил Шәйхразиев, республика Президенты ярдәмчесе Ләйлә Фазлыева, Татарстан Республикасы мәгариф һәм фән министры Энгель Фәттәхов, яшьләр эше һәм спорт министры Владимир Леонов, Татарстан Республикасында балалар хокукы буенча вәкаләтле вәкил Гүзәл Удачина, “Бердәм Россия” партиясенең Татарстандагы төбәк бүлеге башкарма комитеты җитәкчесе Андрей Кондратьев һәм Казан шәһәре башкарма комитеты рәисенең беренче урынбасары Дамир Фәттәхов та әлеге югары бүләккә лаек булдылар.

● 4 октябрь
Иртәгә җиденче чакырылыш Россия Федерациясе Федераль Собраниесе Дәүләт Думасы беренче утырышка җыела. Чараны Россия парламентының иң өлкән депутаты, физика буенча Нобель премиясе лауреаты Жорес Алферов алып барачак. Яңа сайланган депутатларга Россия Президенты Владимир Путин мөрәҗәгать итәр дип көтелә. 

Яңа Думада Татарстаннан 15 депутат эшләячәк - алтысы бермандатлы округлардан (Айрат Хәйруллин, Илдар Гыйлметдинов, Ринат Хәйров, Иршат Минкин, Әлфия Когогина, Фатыйх Сибагатуллин) һәм тугыз кеше «Бердәм Россия» партиясе исемлеге буенча сайланганнар (Александр Сидякин, Айрат Фәррәхов, Валентин Чайка, Ирек Богуславский, Мурад Гәделшин, Марат Бариев, Равил Хөснуллин, Ирек Зиннуров һәм Ольга Павлова). 

Мәскәүгә китәр алдыннан, бишенче чакырылыш Татарстан Республикасы Дәүләт Советының экс-депутаты Ольга Павлова үзенең киләчәккә уй-ниятләре белән уртаклашты. Журналистлар белән очрашу “Казан” халыкара аэропортында булды. 

«Мин, беренче чиратта, республика парламентында узган зур мәктәп өчен үземнең коллегаларым – Дәүләт Советы депутатларына, Фәрит Мөхәммәтшинга, Лилия Мавринага бик зур рәхмәтле, - диде Ольга Павлова, үзенең тәэсирләре белән уртаклашып, - физик культурага һәм спортка кагылышы күп кенә закон инициативалары каралды, Социаль сәясәт комитетында нәтиҗәле эшләр башкардык. Республикага файда китерү максатыннан бүгеннән без федераль программаларга яңача керәчәкбез». 

Парламентарий хәзерге вакытта кабул ителә торган законнарның сыйфатына ныклап игътибар итәргә һәм сайлаучылар, иҗтимагый оешмалар вәкилләре белән һәрдаим диалогта торырга кирәклегенә басым ясады. 

«Әлбәттә, элекке коллегаларым белән аралашырга мөмкинлегем азрак булачак, ләкин без кайчандыр бергәләп тотынган хәйрия һәм социаль проектлар сакланачак, мин бу юнәлештә эшләремне дәвам итәчәкмен. “Мәрхәмәт” берләшмәсе белән без ятим балалар өчен чыршы бәйрәмнәре оештыруны башлаган идек, тормышта авырлыкларга очраган балаларны социаль адаптацияләү программасын да эшләтеп җибәрдек, мин бу эшләрдән читтә калмаячакмын», - дип вәгъдә бирде депутат. 

Ольга Павлова Дәүләт Думасында Хезмәт, социаль сәясәт һәм ветераннар эше буенча комитетта эшләргә җыена. Ул инде гариза биргән. «Аз керемле гражданнар, социаль яклауга мохтаҗлар белән эшләүне үземнең бурычым дип саныйм, - диде ул, - закон проектларына килгәндә, яшь гаиләләрне социаль яклау, уңайлы мохит тудыру юнәлешендә эш башларга ниятлим».

● 4 октябрьдә, укытучылар көне алдыннан, Муса Җәлил исемендәге Татар дәүләт опера һәм балет театрында Казан шәһәренең Совет районы педагогларын хөрмәтләү тантанасы булды. Республика җитәкчелеге һәм депутатлар корпусы исеменнән укытучыларны Дәүләт Советы Секретаре Лилия Маврина тәбрикләде. 

«Укытучылар көне - чын мәгънәсендә халык бәйрәме, чөнки аны балалар да, ата-аналар да бәйрәм итә, - диде Лилия Маврина котлау чыгышында. - Сезнең кайгыртучан кулларга килеп кергәннән соң, без гомер буе аларның җылысын, кайгыртуын тоеп яшибез. Сезнең белән һәрвакыт шатлык-кайгыларны уртаклашырга, киңәш-табыш итәргә була. Олы хезмәтегез өчен зур рәхмәт сезгә! Укытучы – иң-иң игелекле хезмәт, сез аның белән горурланырга тиешсез! Сез укытып чыгарган кешеләр икътисадны үстерәләр, республиканы алга алып баралар». 

Лилия Маврина педагогларга җан тынычлыгы теләде. «Сәламәт һәм бәхетле булыгыз, горурланырлык укучылар тәрбияләгез!», - диде ул. 

Лилия Маврина Татарстан Республикасы үсешенә зур өлеш керткән педагогларга Дәүләт Советы Рәисенең Рәхмәт хатларын тапшырды.

● 5 октябрьдә Мәскәүдә җиденче чакырылыш Россия Федерациясе Федераль Собраниесе Дәүләт Думасының беренче утырышы ачылды. Чараны Россия парламентының иң өлкән депутаты, физика буенча Нобель премиясе лауреаты Жорес Алферов ачты. Яңа сайланган депутатларга Россия Президенты Владимир Путин мөрәҗәгать итте. 

Бу утырыш, нигездә, оештыру характерында бара. Дәүләт Думасы Рәисе итеп “Бердәм Россия” партиясеннән Вячеслав Володин сайланды. 

Исегезгә төшерәбез, яңа Думада Татарстаннан 15 депутат эшләячәк - алтысы бер мандатлы округлардан (Айрат Хәйруллин, Илдар Гыйлметдинов, Ринат Хәйров, Иршат Минкин, Әлфия Когогина, Фатыйх Сибагатуллин) һәм тугыз кеше «Бердәм Россия» партиясе исемлеге буенча сайланганнар (Александр Сидякин, Айрат Фәррәхов, Валентин Чайка, Ирек Богуславский, Мурад Гәделшин, Марат Бариев, Равил Хөснуллин, Ирек Зиннуров һәм Ольга Павлова). 

“Татарстан командасы” республика үсеше өчен җиң сызганып эшләргә җыена, алар барлык федераль программаларда катнашуны максат итеп куя. Моннан тыш, социаль сәясәт, бизнесны яклау, ватандашлар белән хезмәттәшлек мәсьәләләре, физкультура һәм спортны үстерү - өстенлекле юнәлешләрдән булачак. Болар хакында Россия Президенты Владимир Путин да басым ясап әйтте. 

Владимир Путин үз чыгышында хакимиятнең вәкиллекле органы буларак Дәүләт Думасының роле бик нык артуын билгеләп узды. Парламенттагы урыннарның яртысы конкрет округлардан сайланган депутатлардан тора. “Дәүләт Думасы составы шактый яңарды. Аңа иҗтимагый, җирле һәм һөнәри оешмалардан вәкилләр килде. Парламент белән сайлаучылар, төбәкләр арасында элемтәләр ныгыячак. Бу закон чыгару процессының сыйфаты яхшыруга китерәчәк”, - диде Президент. 

Владимир Путин конкуренциягә, инвестицияләр агымына, яңа технологияләр кертүгә каршы корылган барьерларны алып атуны законнар чыгару эшендә өстенлекле юнәлешләрдән атады. Ил башы парламентарийларны Россия төбәкләренең тигез үсешен тәэмин итүгә игътибар бирергә чакырды. 

Хәзерге вакытта Дәүләт Думасында комитетлар төзелә. Татарстаннан сайланган депутатларның кайсы комитетларда эшләячәге кичкә табан гына билгеле булачак. Ольга Павлова Хезмәт, социаль сәясәт һәм ветераннар эше буенча комитетта эшләргә теләк белдергән. Морад Гәделшин депутат эшчәнлеген халыкара сәясәт белән бәйләргә ниятли. Ирек Зиннуров ватандашлар белән эшләргә җыена.

● 5 октябрьдә Казанда, Г.Тукай исемендәге Дәүләт филармониясендә Татарстан Республикасы ветераннары катнашында “Балкыш” IV республика фестиваленең йомгаклау концерты булды. Чарада ТР Дәүләт Советы Рәисе урынбасары Татьяна Ларионова һәм Хезмәт, халыкны эш белән тәэмин итү һәм социаль яклау министры Эльмира Зарипова катнаштылар. 

Искәртеп узабыз, әлеге фестиваль республиканың Ветераннар советы инициативасы белән Татарстан Президенты Рөстәм Миңнеханов яклавында уза. Оештыру комитетын Дәүләт Советы Рәисе Фәрит Мөхәммәтшин җитәкли. 

Беренчеләрдән булып чарада катнашучыларны Татарстан Республикасы Ветераннар советы рәисе Хәбир Иштирәков сәламләде. Ул еш кына ветераннарның әлеге фестивальне дәвам иттерү теләге белән мөрәҗәгать итүләрен әйтте. 

- «Балкыш» сезнең талантыгыз, хезмәт сөючәнлегегез нәтиҗәсендә яши, ул киләчәктә тагын да колачлырак булачак, без бу залларда күп тапкырлар очрашачакбыз әле! - диде ул. Дүрт ел эчендә фестивальдә 40 меңнән артыграк кеше катнашкан. 

Хәбир Иштирәков жюри тарафыннан иллеләп чыгыш сайлап алынуын искәртте. Шуңа күрә гала-концерт ике этапта узачак икән. Бүгенге гала-концертка утыз ике номер кертелгән. Икенче концерт 22 октябрьдә булыр дип көтелә. 

- Кадерле һәм хөрмәтле ветераннарыбыз! Безгә биргән игелекле энергетика өчен зур рәхмәт сезгә, - диде, чарада катнашучыларны сәламләп, Дәүләт Советы Рәисе урынбасары Татьяна Ларионова. Ул ил өчен шактый катлаулы булган туксанынчы елларда ветераннар хорлары фестивале уздырылуын искә төшерде. “Бу проект шул дәрәҗәдә кирәкле булды ки, без ветераннарыбыз булганда киләчәкнең матур, өметле булуына инандык. Өлкән буын вәкилләре яшьләргә куйган максатларга ирешүдә өлге булып тора”. 

- Дәүләт Советы депутатлары әлеге фестивальне үз канатлары астына алуга мин бик шат, - диде Татьяна Ларионова, - «Балкыш» фестивален оештыру идеясе туганда ук без аның уңышлы буласына шикләнми идек. Бүгенге гала-концерт – шуның ачык мисалы! 

Кичә «Балкыш»ны караучылар күпмилләтле Татарстан халкының дус һәм тату яшәвенә дәлил булган чыгышларны күреп сокландылар. Сәхнәдә рус, татар, үзбәк, мордва, чуваш, казах халыкларының җырлары яңгырады, төрле телләрдә шигырьләр укыдылар. Шунысы аеруча куандыра, узган еллар эчендә «Балкыш» көчәйде һәм Татарстан Республикасының иҗтимагый тормышында үзенең лаеклы урынын тапты.

● 5 октябрьдә Татарстан Республикасы Дәүләт Советы Рәисе урынбасары Римма Ратникова Кукмара районында эш сәфәрендә булды. Ул Березняк җирле үзидарәсендә яшәүче, быел 100 яшен тутырган Хәтирә Сафиуллина белән очрашты. Соңыннан парламентның вице-спикеры бу тәбәктә яшәүче пенсионеларны Өлкәннәр көне белән тәбрикләде. Кукмара бистәсендә Римма Ратникова А.М. Булатов исемендәге лицей педагогларын Укытучылар көне белән котлады. 

Хәтирә апа Сафиуллина тумышы белән шушы районның Аман-Оштырма авылыннан, тыл ветераны. Дәүләт Советы Рәисе урынбасары Римма Ратникова һәм район хакимияте башлыгы урынбасары Рәвия Кәримуллина аңа России Президенты Владимир Путин һәм Татарстан Республикасы Президенты Рөстәм Миңнеханов исеменнән котлау хатлары, район хакимияте башлыгы Сергей Димитриевның Рәхмәт хатын һәм бүләген тапшырдылар. Хәтирә апа исә илгә-көнгә тынычлык, иминлек, мул уңышлар теләп дога кылды. 

Соңрак Римма Ратникова Березняк авылында Мәдәният йортында Өлкәннәр көне хөрмәтенә оештырылган тантаналы чарада катнашты. Ул өлкәннәрне республика Президенты Рөстәм Миңнеханов һәм республика парламенты рәисе Фәрит Мөхәммәтшин, депутатлар исеменнән котлады. 

«Сезнең арада тормышны яратучы, киләчәккә өмет белән караучы өлкән яшьтәге кешеләр булуы аеруча куанычлы. Мондый яшәү рәвеше безгә өлге булып тора», - диде Римма Ратникова үз чыгышында. 

Районның хакимият башлыгы урынбасары Рәвия Кәримуллина бүгенге көндә Кукмара районында 53 Бөек Ватан сугышы ветераны яшәвен әйтте. 

Римма Ратникова бүген район үзәгендә урнашкан А.М. Булатов исемендәге лицей педагогларын Укытучылар көне һәм Өлкәннәр көне белән котлады.

● 6 октябрьдә Казанның «Сәйдәш» мәдәният үзәгендә Өлкәннәр көненә багышланган тантаналы чара узды. Ветераннарга башкаланың Совет районы хөрмәт күрсәтте. 

Кунакларны Татарстан Республикасы Дәүләт Советы Секретаре Лилия Маврина һәм Совет районы хакимияте башлыгының социаль мәсьәләләр буенча урынбасары Айсылу Хәмзина тәбрикләде. 

«Без сезгә олы хезмәтегез, тормыш тәҗрибәгез өчен ихластан рәхмәтле, - диде Лилия Маврина, ветераннары депутатлар корпусы исеменнән сәламләп, - Бөек Ватан сугышы елларында сез илебезне саклап калдыгыз, соңыннан хәрабәләрне торгызуда тырышып эшләдегез. Сез фидакарь хезмәтегез белән югары үрләргә ирештегез, Татарстан бүген дә Россия төбәкләре арасында барлык күрсәткечләр буенча алдынгы урыннарны били». «Без тормышны сезнең көләч йөзләрдән башка күз алдына да китерә алмыйбыз. Мин сезгә саулык-сәламәтлек, гаиләләрегезгә иминлек телим», - диде ул. 

«Без күңелләре белән һәрчак яшь кала алган ветераннарыбыз белән горурланабыз. Һәрвакыт якыннарыгызның җылысын һәм кайгыртуын тоеп яшәргә язсын», - диде үз чиратында Айсылу Хәмзина. 

Бәйрәм мәдәният үзәге иҗат төркемнәренең концерт номерлары белән дәвам итте

● 7 октябрьдә Татарстан Республикасы Дәүләт Советы Рәисе Фәрит Мөхәммәтшин Россиянең Словения Республикасындагы Гадәттән тыш һәм Тулы вәкаләтле илчесе Доку Завгаев белән очрашты. 

Россия дипломаты тәкъдиме белән уздырылган очрашуда сүз Словения һәм Татарстан республикалары арасында халыкара элемтәләрнең бүгенге торышы һәм киләчәктә бу юнәлештә башкарылачак эшләр хакында сүз барды. Доку Завгаев бу нисбәттән Татарстан Президенты Рөстәм Миңнехановның 2014 елда Европа үзәгенә ясаган визиты нәтиҗәләрен һәм инвестицияләр җәлеп итү буенча Татарстанның тәкъдимнәрен югары бәяләде. 

Моннан тыш очрашуда катнашучылар Россия белән Словения арасында үзара файдалы сәүдә-икътисад, фәнни-гамәли, мәдәни һәм гуманитар хезмәттәшлек буенча эшчәнлекне киңәйтү максатыннан парламентара дипломатияне үстерү хакында фикер алыштылар.

● 12 октябрьдә Татарстан Дәүләт Советының парламент үзәге оешуга 10 ел тулды. 

Ул 2006 елның 12 октябрендә ул III чакырылыш Дәүләт Советының 26 нчы утырышы алдыннан тантаналы шартларда ачылган иде. Утырышлар залы холлы алдында символик тасманы Татарстанның беренче Президенты Минтимер Шәймиев, ТР Дәүләт Советы Рәисе Фәрит Мөхәммәтшин һәм ул вакытта ТР Премьер-министры булган Рөстәм Миңнеханов кисте. 

Минтимер Шәймиев ул чакта билгеләп үткәнчә, үзәк ачылу аның өчен, бигрәк тә соңгы дистә елда сәяси реформалар актив барган процессны исәпкә алсак, үзгә вакыйга булды. 

Заманча техника белән җиһазландырылган үзәк бүген дә парламент эшен оештыруда үрнәк санала. Аңа утырышлар залы (туры телевизион һәм радио тапшырулар, синхрон тәрҗемә системасы һәм интернет-трансляцияләү мөмкинлеге каралган), китапханә, музей, чит ил кунакларын кабул итү залы, телевизион комплекс, матбугат вәкилләре өчен берничә бүлмә керә. Үзәккә чит ил делегацияләре, Дәүләт Советы чакыруы буенча Ачык ишекләр көненә студентлар һәм укучылар даими килә.

● 12 октябрьдә Дәүләт Советының Кече залында Татарстанда өлкән яшьтәге гражданнарны социаль яклау өлкәсендәге законнарны тормышка ашыру мәсьәләсе каралды. Республика парламенты башлыгы Фәрит Мөхәммәтшин җитәкчелегендә узган чарада хакимиятнең республика, муниципалитет дәрәҗәсендәге вәкилләре, шулай ук иҗтимагый оешмалар һәм берләшмәләр җитәкчеләре катнашты.ТР Дәүләт Советы Рәисе урынбасары Татьяна Ларионова киңәшмәдә модератор вазыйфасында булды. 

Татарстан халкы картая, дип билгеләп үтте Фәрит Мөхәммәтшин. “Өлкән яшьтәгеләр 2011 елда 831 мең булса, 2016 ел башына 920 меңгә җитте һәм өлкәннәр саны 21 проценттан 23 процентка артты. Чынлыкта, бу - республиканың һәр дүртенче кешесе дигән сүз”, - дип белдерде ул. 

Хәзерге заман медицинасы уңышлары һәм республикада йөрәк-кан тамырлары, онкология, башка төр хәтәр авыруларга каршы көрәштә планлаштырылган эшнең үз нәтиҗәләре бар. Гомер озынлыгы 71 яшьтән 73 чиген узды, диде ул. Шул ук вакытта ялгыз калган өлкән кешеләр саны арта бара. Һәм бу проблемага каршы гамәлен күрергә кирәк. 

“Урбанизация күренеше эшкә яраклы кешеләрнең шәһәрләргә һәм сәнәгать үзәкләренә күченүенә китерде. Кешеләр авыллардан китә, анда әти-әниләре генә кала. Авыл пенсионерларының 13 проценты ялгыз яши. Балалары бар, әмма алар ерак. Хәзерге вакытта хакимият органнары, шулай ук социаль яклау, янгын сагы хезмәте һәм сәламәтлек саклау системасы кебек махсус хезмәтләр урыннарда вазгыятьне ачыклау өчен йорт саен йөреп чыгуы мөһим. Бу эш алып барыла, тик аны, кышка ялгыз карт кешеләр күз уңыннан төшеп калмасын өчен, көчәйтергә кирәк”, - диде ТР хезмәт, эш белән тәэмин итү һәм социаль яклау министры Эльмира Зарипова. 

Хәзер үк тә йорт саен йөрү бәрабәренә Татарстанның 307 пенсионерына туганнары белән социаль элемтәләр урнаштырылган. Якыннары аларны үзләренә алган. Гомер көзендә ялгыз калган 103 кешегә социаль хезмәтләрне өендә күрсәтү буенча документлар рәсмиләштерелгән, 8 пенсионер интернат-йортка урнаштырылган. Янәшәләрендә үзен-үзе кайгыртуы авыр булган ялгыз әби-бабайлар яшәвен белгәннәргә ярдәм сорап кая мөрәҗәгать итәргә кирәклеген белү бик мөһим, дип саный министр. “Мәгълүмат өчен идеаль урын – ТКХ хезмәтләре өчен түләү квитанциясенең кире ягы. Моның идарәче компанияләрнең керем чыганакларының берсе булуын яхшы аңлыйм, әмма социаль мәсьәләләргә дә урын бирергә кирәк”, - дип билгеләп үтте Эльмира Зарипова. 

“Якыннары каравыннан мәхрүм олы кешеләрне гаиләләргә алу буенча яңа юнәлешне җәелдерергә кирәк. Без ятим балалар белән шулай эшлибез. Татарларның, русларның мондый традициясе гасырлар буе килә. Хәзер бу ветераннарга да кагылырга тиеш. Якын туганнарына гына кагылмый бу, әгәр кеше синең нәселеңнән икән, ул ялгыз кала алмый һәм гаиләдән мәхрүм булырга тиеш тә түгел”, - дип фикер уртаклашты республика Дәүләт Советы Рәисе Фәрит Мөхәммәтшин. Ә инде туган-тумачасы калмаганнарны чит, әмма ваемсыз булмаган гаилә үзенә алырга мөмкин. Һәм бабай яки әби якын туганга әйләнсен өчен барысын да эшләргә. 

“2017 елдан Татарстанда “Өлкән кешене тәрбиягә алучы гаилә” (”Приемная семья для пожилого человека”") пилот проекты гамәлгә ашырыла башлый. Интернат-йортларга күченү янаган пенсионерларны үзләренә алырга риза булганнар белән эшлибез. Биредә үз-үзләрен өлешчә яки бөтенләй карый алмаган кешеләр турында сүз бара. Карт кешене карарга әзерлеген белдергән гаиләдәгеләрнең барысы да бу карар белән риза булуы мөһим”, - диде ТР Хезмәт, эш белән тәэмин итү һәм социаль яклау министрлыгы башлыгы. 

“2017 елда тормышка ашырыла башлаячак бу программаның нәтиҗәсе уңай буласына ышанам, - диде парламент депутаты Ринат Гайзатуллин. – Безнең Буа районында 2006 елда андый тәҗрибә булды: балаларны гаиләләргә алып бетереп, күп кенә балалар йорты ябылды. Биредә шуның кебек нәтиҗә булырга тиеш. Буа районында пенсионер турында кайгыртырга әзер булуын белдергән гаилә бар”, - дип сөйләдле ул. 

“Өлкән кешене тәрбиягә алучы гаилә” проекты массакүләм булмаячак. Башта барысын да җентекләп өйрәнеп, өлкән буынны “уллыкка” алу механизмы ничек эшләвен аңларга кирәк була. Бүген киңәшмәдә катнашканнар шундый фикергә килеп, проект колачлы булыр, илнең башка төбәкләре дә шуңа тартылыр, дигән өмет баглады.

● 13 октябрьдә Казанда Татарстан сайлау комиссиясе әгъзалары сентябрьдә узган VII РФ ФҖ Дәүләт Думасына сайлауларга нәтиҗә ясадылар. Киңәшмәдә Татарстан Дәүләт Советы Рәисе Фәрит Мөхәммәтшин катнашты. 

Кампания яңа сайлау законы йогынтысы шартларында узды диде парламент җитәкчесе. 15 елдан соң Дума сайлаулары янә катнаш система буенча узды. 

Республикада сайлау кампаниясе ачык, көндәшлек белән, чиста һәм ачык узды дип билгеләп үтте Фәрит Мөхәммәтшин. Аның фикеренчә, монда сайлау процессының искиткеч оештырылуы, мәгълүмати-аңлату эшләре алып бару һәм сайлау комитеты хезмәткәрләрен өйрәтүче акцияләр оештыру да мөһим роль уйнаган. 

Дәүләт Советы Рәисе сайлау комиссиясе әгъзаларына профессиональлек һәм киеренке сайлау алды кампаниясен һәм тавыш бирү көнен оештыру эшенә җаваплы караулары өчен рәхмәт белдерде. "Икенче юлы сайлаучылар арасында да зур аңлату эшләре алып барырга кирәк дип саныйм", - дип тәмамлады Фәрит Мөхәммәтшин. 

Республика территориясендә 2812 участок һәм 65 территториаль комиссия эшләде. Татарстанда 2 млн 890 мең 945 сайлаучы теркәлгән. 18 сентябрьдә сайлау урналары янына 2 млн 277 мең 696 татарстанлы (тавыш бирүчеләр 78,79 процент) килгән. Россия парламенты түбән палатасында республикадан 15 депутат сайланды.
● 14 октябрьдә Татарстан Республикасы Дәүләт Советына "2017 елгы һәм 2018-2019 еллар план чорына Татарстан Рөспубликасы бюджеты турында"гы һәм "2017 елгы һәм 2018-2019 еллар план чорына Мәҗбүри медицина иминияте территориаль фонды бюджеты турында"гы закон проектлары кертелде. Бюджет турындагы закон проектын парламент каравына Татарстан Президенты тәкъдим итте. 

Финанс документы Татарстан бюджетының планлаштырылган керемнәре һәм чыгымнары язылган 3215 биттән тора. Закон проектлары Татарстан Бюджет кодексы буенча өйрәнеләчәк һәм Татарстан Дәүләт Советы Рәисе карары белән комитетларга тапшырылачак. 

Татарстан Дәүләт Советында бюджет буенча тыңлаулар 20 октябрьгә планлаштырылган. 22 октябрьдә зона киңәшмәләре узачак, анда бюджет параметрлары муниципалитетлар күләмендә каралачак.
● 17 октябрьдә ТР Дәүләт Советы Рәисе Фәрит Мөхәммәтшин Казан федераль университетының төп корпусындагы ректор бакчасында герой-шагыйрь Муса Җәлил бюсты ачылу тантанасында катнашты. Әлеге вакыйга батырлык һәм гуманизм гәүдәләнеше буларак мәңгегә республика, ил тарихында кергән шәхес - Бөек Ватан сугышы каһарманы, татар шагыйре Муса Җәлилнең тууына 110 ел тулуга багышлап үткәрелде. Әлеге һәйкәл Бөтенроссия юстиция дәүләт университеты һәм “Россиянең дан аллеясы” патриотик проекты җитәкчесе белән берлектә ачылды. 

“Халкыбыз хәтере саклаган республикабыз, илебезнең мәшһүр улларының исемнәре буыннан-буынга тапшырыла, - дип мөрәҗәгать итте  Фәрит Мөхәммәтшин. – Муса Җәлил – патриот, герой, шагыйрь, Бөек Ватан сугышында Җиңү бәрабәренә батырларча көрәшеп, татар халкын һәм безнең илебезне таныткан кеше. Ул анда, гестапо тоткынында да, шигырьләр язган, алар төрле телләргә тәрҗемә ителгән һәм ирексездән әсирлеккә төшкән кешеләргә бөек Җиңүебезгә өмет, ышаныч уятып, листовкалар рәвешендә кулдан-кулга тапшырылган. Дөнья Муса Җәлилне яхшы белә, ә Татарстан бөек улы белән горурлана”. 

“Бүген, Советлар Союзы Герое, татар халкының бөек шагыйре Муса Җәлилнең тууына 110 ел тулуга багышлап, Бөтенроссия юстиция дәүләт университеты “Россиянең дан аллеясы” патриотик проекты җитәкчесе белән берлектә Казан федераль университетына татар халкының бөек улы бюстын бүләк итә, - диде Бөтенроссия юстиция дәүләт университеты ректоры Ольга Александрова. – Яшь буын үз геройларын, тыныч тормыш өчен кемгә рәхмәтле булуын белергә һәм үз тарихын онытмаска тиеш. Үткәннәрсез киләчәк тә юк. Тарихыбыз бозып күрсәтелгән вакытта, Украина баш күтәрүчеләр армиясе – алар геройлар, дип тәкрарланган заманда без үзебезнең тарихыбызны истән чыгармаска һәм ата-баба белән горурланырга тиешбез”, - дип аерым басым ясап әйтте әлеге тантананың шәрәфле кунагы. 

Каһарман шагыйрь турында хәтер яңартырга РФ Дәүләт Думасы депутатлары, ТР Язучылар берлеге әгъзалары, галимнәр, КФУ укытучылары һәм студентлары җыелган иде. Тантанада шулай ук Муса Җәлилнең гаиләсеннән кызы Чулпан Җәлилова һәм оныгы Татьяна Малышева да катнашты. 

Бу уңайдан “Россиянең дан аллеясы” патриотик проекты авторы һәм җитәкчесе Михаил Сердюков та килгән иде. “Миңа татар халкының бөек улы Муса Җәлил һәйкәле ачылуга өлеш кертү бәхете насыйп булды. Коточкыч сугыш булды, һәм дөнья яхшылык белән явызлыкка бүленде. Муса Җәлил шигырьләре – фашизмга каршы прививка кебек. Безнең барыбыз өчен дә Муса Җәлил тормышы һәм батырлыгы – үз халкына һәм үз ватанына булган мәхәббәтнең иң ачык мисалы”, - диде ул. 

Тантана азагында кунаклар герой-шагыйрь истәлегенә Казан федераль университетының ректор бакчасындагы Дан аллеясы буйлап мәңге яшел чыршылар утырттылар.

● 18 октябрьдә Дәүләт Советы Рәисе Фәрит Мөхәммәтшин Татарстанның халык язучысы, Габдулла Тукай исемендәге дәүләт премиясе лауреаты Марсель Галиевнең 70 яшьлек юбилеена багышланган әдәби-музыкаль кичәдә катнашып, юбилярны Татарстан җитәкчелеге исеменнән тәбрик итте. 

- Шундый әйтем: дустыңның кем икәнен әйтсәң, синең кем икәнеңне әйтермен, диләр. Залга җыелган тамашачылар арасында кем генә юк – танылган әдипләр, артистлар, рәссамнар, галимнәр, сәясәтчеләр – гомумиләштереп әйткәндә, милләтебезнең йөзек кашлары. Аларның барысы да Марсель Галиевне хөрмәтләп, аның уңышларын танып, зур шатлыгын уртаклашырга дип килгәннәр. Залдагыларга карап кына да юбилярның нинди зур шәхес икәнен белеп була. Милләтебезнең шундый зур ихтирамга лаек, талантлы улы ул – Марсель Баянович! – диде Фәрит Мөхәммәтшин. 

Татарстан парламенты башлыгы Марсель Галиевның төрле жанрда уңышлы иҗат итүен әйтеп, язучы, шагыйрь, драматург, публицист, юмор остасы буларак, аның фикерләре кешеләрнең акылына, йөрәгенә барып җитә торган, дип бәяләде. 

Марсель Галиев әдәбияткә җитмешенче елларда килеп керә. Иң элек халык арасында Марсель Галиев сүзләренә иҗат ителгән матур-матур җырлар тарала. “Су буеннан әнкәй кайтып килә” җырын белмәгән татар бармы икән? Шул бер җыр өчен генә дә аны шагыйрь итеп танып булыр иде, - диде Фәрит Мөхәммәтшин, - Мин дә ул җырны тыңлаганда чиләк-көянтәләр белән чишмәдән су алып кайтучы мәрхүм әниемне күз алдына китерәм”. 

Марсель Галиевның “Гомер бизмәне”, “Кайту” шигырь җыентыклары Татарстанның иң югары әдәби премиясенә – Габдулла Тукай исемендәге дәүләт бүләгенә лаек дип табылды. «Ерак урман авазы» романы, «Ак абагалар», «Нигез», «Алтын тотка» кебек лирик повестьлары һәм хикәяләре татар прозасының аерым казанышлары булып тора. 

Марсель Галиев талантларга бай булган Азнакай ягыннан. “Сезнең олы иҗатыгыз татар халкының рухи мирасы сандыгында шактый зур хәзинәне тәшкил итә. Киләчәктә дә бу сандыкның байлыгы кимемәсен, арта гына барсын, Сезнең һәм башка каләмдәшләрегезнең олы мирасы киләчәк буыннарга ирешеп, милләтнең күңел түрендә саклансын!” – дигән теләкләрен ирештереп, Фәрит Мөхәммәтшин юбилярга Татарстан Президенты Рөстәм Миңнеханов исеменнән котлау сүзләре җиткерде һәм дәүләтебезнең югары бүләген - “Фидакарь хезмәт өчен” медален тапшырды.
● 18 октябрьдә КПРФ фракцииясе утырышында республиканыхң киләсе ел бюджеты турында закон проекты каралды. Утырышны депутат Артем Прокофьев алып барды.

Утырышта коммунист депутатлар республика бюджеты параметрларына карата фракциянең позициясе турында сөйләштеләр. Бу атна азагына билгеләнгән парламент тыңлауларында аны яңгырату турында килешенде. 

Депутатлар шулай ук фракциянең 2017 елга планына кертеләчәк чаралар турында да фикер алыштылар
● 18 октябрьдә Мамадышта Дәүләт Советы Рәисе, Татарстан халыклары ассамблеясы советы җитәкчесе Фәрит Мөхәммәтшин рәислегендә ассамблеяның күчмә утырышы булды. 

- Татарстан халыклары корылтае Казанда соңгы тапкыр моннан дистә елдан артык элек уздырылган иде. Хәзерге вакытта да милли сәясәт һәм республикадагы халыклар арасында тынычлык һәм килешүчәнлек саклау мәсьәләләре актуальлеген югалтмый, - диде Фәрит Мөхәммәтшин. - Татарстан Президенты Рөстәм Миңнеханов үзенең ТР Дәүләт Советына юлламасында Татарстан халыкларының III корылтаен уздыру бурычы куйды, ул, мөгаен, 2017 елның икенче яртысында үткәрелер.

Ассамблея эшчәнлегенә йомгак ясап, Фәрит Мөхәммәтшин, узган елларда Татарстан дәүләт милли сәясәте Концепциясенең яңа редакциясе расланды, диде. Республикада милли мәдәниятләр үсешенә, милләтара һәм конфессияара килешүчәнлекне саклауга булыша торган максатчан программалар буенча эш алып барыла, халыклар дуслыгы йортлары ачыла һәм алар хәзерге вакытта җидегә җитте: Казан, Яр Чаллы, Түбән Кама, Менделеевск, Тәтеш, Нурлат һәм Лениногорскида. 

“Этникара һәм конфессияара мөнәсәбәтләр мәсьәләләре үзенчәлеге шунда – аларның соңгы чишелеше булмауда һәм игътибарны даими, бигрәк тә кризис чорларында, таләп итүдә”, - диде республика парламенты башлыгы һәм Татарстан халыклары ассамблеясы советы җитәкчесе. – Гадиләрдән булмаган халыкара вазгыятьтә тыныч, дустанә мөнәсәбәтләрне саклау әһәмиятле һәм республикада милләтара тынычлыкны, килешүчәнлекне саклау безнең өстенлекле бурыч икәнне онытмау бик мөһим”.
● 18 октябрьдә Законлылык һәм хокук тәртибе комитеты утырышы булды. Утырышны комитет рәисе Шакир Яһүдин алып барды. 

Агымдагы елда Россиядә тулаем төбәк продукты 0,6 процентка кимегән. 2015 елда әлеге күрсәткеч 3,7 процент булган. Татарстанда исә бу юнәлештә уңай үсеш күзәтелә. Республикада тулаем төбәк продукт быел 102,5 процент тәшкил итә. Бу хакта бүген  Татарстан икътисад министры урынбасары Олег Палевин хәбәр итте. Утырыш барышында Татарстан Республикасының 2017 елга һәм 2018, 2019 еллар планлы чорына бюджет проекты каралды. 

Бу ел нәтиҗәләре буенча Татарстанда тулаем төбәк продукты 1 трлн 929 млрд сум тәшкил итәр һәм 102,3 процент үсештә булыр дип фаразлана. 2017-2019 елларда тулай төбәк продукты үсеше 103,1-104,2 процент булыр дип көтелә. 

2017, 2018 һәм 2019 елларга фаразлама күрсәткечләр нефтьнең еллык уртача бәясеннән чыгып барреле 40 АКШ доллары исәбеннән санап чыгарылган. Фаразлама буенча, доллар курсы 2016 елда 67 сумнан 2019 елда 64 сумга кадәр төшәчәк. 

“Гыйнвар - август нәтиҗәләре буенча Татарстанда тулаем төбәк продукты үсеш темпы 102,5 процент тәшкил итте, сәнәгать җитештерүе индексы - 103,4 процент, файдалы казылмалар чыгару - 104 процент. Эшкәртү производстволарында үсеш тәэмин ителде”, - диде министр урынбасары. 

Олег Палевин сүзләренчә, төбәк тулаем продукты үсешенә авыл хуҗалыгы, сәнәгать һәм төзелеш уңай йогынты ясый. Моннан тыш, ул “Иннокам” проектын тормышка ашыру нәтиҗәсендә республикада 9 мең эш урыны булдырылачагын һәм инвестицияләр күләменең якынча 9 млрд сум булачагын да билгеләп үтте. 

Моннан тыш, Олег Палевин хезмәт хакы үсешен дә фаразлады. Аның сүзләренчә, киләсе елда хезмәт хакы үсеше 105 процент тәшкил итәчәк. Хезмәт җитештерүчәнлеге исә 106,7 процент булыр дип көтелә. 

Комитет әгъзалары Татарстан Республикасының 2017 елга һәм 2018, 2019 еллар планлы чорына бюджет проектын сессия каравына кертергә тәкъдим итте.
● 19 октябрьдә Мәгариф, мәдәният, фән һәм милли мәсьәләләр комитеты утырышында республика финанс министры урынбасары Алла Анфимова 2017 елга Татарстанның мәдәният һәм кинематография өлкәсенә 6761,2 млн сум күләмендә акча бүлеп биреләчәген хәбәр итте. 

Агымдагы ел бюджетын раслаганда, Татарстан Мәдәният министрлыгына 3820,5 млн сум акча бүлеп бирелгән булган. 2017 елга бүленәчәк бюджет хисабына “Зөя утрау-шәһәрчеге һәм борынгы Болгар мәдәни мирасы” комплекслы проектын, “2014-220 елларда Татарстан Республикасы мәдәниятен үстерү” прграммасын тормышка ашыру һәм тагын 6 дәүләт программасы гамәлгә кую каралган. 

Алла Анфимова әйтүенчә, әлеге сумма Татарстанның барлык мәдәни үзәкләрен тәртиптә тоту өчен җитәчәк. 2016 ел бюджеты белән чагыштырганда, мәдәният һәм кинематография өлкәсенә бүленәчәк акчалар күләме 31 процентка югарырак. 

Киләсе елда Татарстан радио һәм телевидениесенә 588 млн сум, басма матбугат һәм нәшрияткә 550 млн сум, “Татмедиа” республика матбугат һәм массакүләм коммуникацияләр агентлыгы аппаратына 16 млн сум күләмендә акча бүлеп биреләчәк. Республика финанс министры урынбасары бу суммаларга тагын 5 юнәлештә гамәлгә ашырыла торган программалар өчен 24,7 млн сум акча өстәләчәген дә әйтте. 

Быел Татарстан массакүләм мәгълүмат чараларына бюджеттан бүлеп бирелгән акча күләме 1 млрд 182 млн сум тәшкил иткән. 

Татарстанда иҗат итүче каләм ияләре өчен гонорарлар күләме киләсе елга да артмаячак. Республиканың 2017 ел бюджетында әлеге юнәлеш өчен өстәмә түләүләр каралмаган. 

Әлеге мәсьәләне “Сөембикә” журналы баш мөхәррире Ләйсән Юнысова күтәрде. 

“Безнең республикада әдәби басмалар шактый һәм аларның эшчәнлеген коммерцияләштерү мөмкин түгел. Әдәби хезмәт — ул башка хезмәтләр кебек үк, кемнеңдер эше, кереме. Әмма хезмәт хаклары бик түбән. Әлеге басмаларда эшләүче журналистлар да кечкенә хезмәт хакы хисабына яши. Берничә ай тырышып язган хезмәтләрен безгә алып килгән авторлар да 2-3 мең сум күләмендә акча ала”, - диде ул. 

Комитет җитәкчесе Разил Вәлиев бу уңайдан: “Россия Президентының “Май указлары” гамәлгә ашырыла, әмма иҗат кешеләренә гонорар түләү мәсьәләсе хаман читтә кала бирә. Бу шундый ук хезмәт хакы. Ул бүләк тә, премия дә түгел”, - дигән фикерен җиткерде. 

Мәсьәләнең җитдилеген Татарстан Дәүләт советы Рәисе урынбасары, республика Журналистлар берлеге рәисе Римма Ратникова да билгеләп үтте. “Медиа өлкәсен финанслау - бик әһәмиятле. Мин 12 ел Дәүләт Советында эшлим, әмма бер генә тапкыр индексация булды, анысы да аз гына күләмдә. Минемчә, әдәби-нәфис журналларның гына түгел, барлык редакцияләрнең дә хезмәт хакларын анализларга кирәк. Журналистлар союзы рәисе буларак миңа редакторлар еш мөрәҗәгать итә. Аларны эшләргә мәҗбүр итәләр - бу да дөрес. Әмма, редакциянең соңгы тиеннәрен алсаң, аларның яхшырак эшләргә стимуллары калмый. 

Хезмәт хаклары зур булмау сәбәпле, бу өлкәдән югары квалификацияле кешеләр китә. Төп проблема менә шунда. Элек бездә язучылар катлаулы темаларга язалар иде, ә хәзер алар килми, чөнки аларның 3 атна буе әзерләгән материалларына 500 сум түлиләр. Бу да дөрес түгел”,- диде ул. 

Разил Вәлиев исә: “Безнең республика бар өлкәдә дә беренче, бу юнәлештә дә беренче булырга тиеш”, - дигән нәтиҗә ясалды.
● 20 октябрьдә Татарстан Дәүләт Советының экология, табигатьтән файдалану, агросәнәгать һәм азык-төлек сәясәте комитеты утырышында республиканың икътисад министры урынбасары Айрат Шәмсиев авыл хуҗалыгы һәм азык-төлек өлкәсендә җитештерелгән продукция суммасы 2017 елда 250 млрд сум булырга мөмкин дип фаразлады. Бу бөртекле культуралар уңышын арттыру, ит җитештерүне үстерү һ.б. хисабына гамәлгә ашырылачак. 

Министр урынбасары билгеләп үткәнчә, республикада кече һәм урта бизнес белән шөгыльләнүчеләр арткан һәм аларның гомуми саны 143 меңгә якынлашкан. Күпчелеге авыл хуҗалыгы өлкәсе белән бәйле. 

Татарстан финанс министрының беренче урынбасары — ТР Казначылык департаменты җитәкчесе Марат Фәйзрахманов хәбәр итүенчә, республиканың авыл хуҗалыгы һәм азык-төлек өлкәсенә 2017 елга бүлеп биреләчәк бюджет акчалары 2016 ел дәрәҗәсендә калачак. Аның күләме 7 млрд 403 млн 775 мең булыр дип көтелә. Россия күләмендә гамәлә ашырыла торган дәүләт программаларына федераль бюджеттан бүлеп бирелә торган акчалар исә 10 млрд сумга кимрәк булыр дип фаразлана.
● 20 октябрьдә АКШның РФдагы илчелегенең беренче һәм икенче секретарьлары Бредфорд Белл һәм Дэвид Хорн ТР Дәүләт Советында булды. Алар белән очрашуны Татарстан парламентының “Бердәм Россия” фракциясе әгъзасы, мәгариф, фән, мәдәният һәм милли мәсьәләләр комитеты рәисе урынбасары Анастасия Исаева белән КПРФ фракциясе әгъзасы Артем Прокофьев уздырды. 

Сөйләшүләр башланыр алдыннан Америка кунакларына Татарстан Дәүсоветы бинасы буенча экскурсия уздырылды, аның барышында парламент үзәген – утырышлар һәм рәсми делегацияләр кабул итү залларын карадылар, китапханә, музей һәм журналистлар өчен җиһазландырылган бүлмәләрне күздән кичерделәр. 

Очрашуда башта парламентарийлар Дәүләт Советы структурасы, комитетлары эшчәнлеге турында мәгълүмат бирде. Америка илчелеге вәкилләрен, нигездә, милли сәясәт, этникара һәм конфессияара мөнәсәбәтләр, шулай ук яшьләрнең сәяси активлыгы мәсьәләләре кызыксындырды. Дипломатлар, Россия белән АКШ арасындагы мөнәсәбәтләрнең катлаулы булуына карамастан, һәрвакыт киләчәк турында уйларга, яңа элемтәләр урнаштырырга, булганнарын дәвам иттерергә кирәк, дип билгеләп үттеләр.
● 20 октябрьдә Татарстан Республикасы Дәүләт Советында узган парламент тыңлауларында “2017 елга һәм 2018, 2019 елдагы план чорына бюджет турында” закон проекты тикшерелде. Чарада ТР Премьер-министры Илдар Халиков катнашты.

Парламент тыңлауларына чыгарырдан элек  әлеге документның проекты профильле юнәлешләр буенча барлык  комитетларның утырышында каралган иде. Төп закон һәрбер депутат тарафыннан җентекләп өйрәнелә. 

Киләсе елда республика бюджетының керемнәре 166,8 миллиард сум булыр, дип көтелә. Чыгымнар күләме исә – 174,4 миллиард сум. Дефицит 7,6 миллиард сум тәшкил итә. Әмма әлегә бюджет тулы күләмдә формалаштырылмаган. Федераль акчалар исәпкә алынмаган әле. 

Татарстан Финанс министры Радик Гайзатуллин әйтүенчә, агымдагы һәм киләсе финанс елында бюджетны гамәлдә үтәү бик тә авыр булачак. Бу, билгеле, берәү өчен дә зур яңалык түгел. Вәзгыять соңгы берничә елда киеренке булып кала. 2017 елда бюджетны тулысынча үтәргә комачаулый торган фактор дип, министр дефицитны атый. Моннан тыш, керемгә салымның 1 процентын федерациль үзәккә алу, нефтяниклардан өстәмә салым җыю ниятләре дә оптимизм өстәми. 

Финанс министры билгеләвенчә, республика казнасының керем өлеше, нигездә, оешмаларның кеременә салынган салым, физик затлар кеременнән алынган салым һәм акцизлар хисабына тулылана. 

Республика тупланма бюджетының төп юнәлешләре социаль-икътисади фаразларга карап төзелә. Татарстан Икътисад министры Артем Здунов сүзләренчә, алдагы өч елга планнар “макроикътисади фаразларның тотнаклы варианты нигезендә” төзелгән. 

– Россия икътисады заманча шартларга өлешчә җайлашты, Татарстанда төп макроикътисади күрсәткечләрнең позитив динамикасы күзәтелә, әмма геосәяси тотрыксызлык берничә ел дәвамында сакланачак, – дип аңлатып китте Артем Здунов. 

Быел гыйнвар-сентябрь айларында тулаем төбәк продуктының үсеш темплары 102,6 процент тәшкил иткән. Төп өлешне сәнәгать, авыл хуҗалыгы һәм төзелеш тармагы кертә. 

- Республикабызның социаль-икътисади фаразлары нефть барреле бәясенең уртача еллык күрсәткече 40 доллар дәрәҗәсеннән чыгып, доллар курсы быелгы 67 сумнан 2019 елга 64 сумга кадәр төшүен күздә тотып төзелгән. Әлеге сценарий шартларын безгә Россия Икътисади үсеш министрлыгы «төшерә» һәм бюджетны формалаштырганда без аларны кулланырга тиешбез, – дип билгеләде Артем Здунов. 

Инфляция дәрәҗәсенә килгәндә, аналитиклар аның берникадәр әкренәюен көтәләр: 2017 елда – 104,9 процент, 2018 елда — 104,4 процент, 2019 елда — 104,1 процент. 

Уртача хезмәт хакы киләсе елда 4,7 процентка артыр, дип көтелә. Бәяләр исә 4,9 процентка үсәчәк. Иктисадның реаль секторында эшләүчеләргә хезмәт хакы артуына артык ышанып тормаска киңәш ителә, бюджет тармагында индексация ведомстволар тарафыннан эшләнгән юл карталары нигезендә булыр, дип ниятләнә. 

Коммуналь хезмәтләр киләсе елның июленнән 6,1 процентка артачак. Күргәнебезчә, бу – каралган 4,9 процентлык инфляция күләменнән югарырак. Артем Здунов тарифларны хезмәт күрсәтүчеләр расларга тиеш булачак әле, дип тынычландырды. 

Бюджетның чыгым өлеше Стратегия – 2030да билгеләнгән бурычлардан чыгып төзелгән. Гадәттәгечә, Татарстан социаль юнәлешләргә зур игътибар бирә, шуңа да чыгымнарның күп өлеше социаль тармакларны финанслауны күздә тота. Киләсе елда республика бюджетының 55 проценты (тупланма бюджетның 70,1 проценты) социаль сәясәт, мәгариф, сәламәтлек саклау, мәдәният, физик культура һәм спортка каралган. Аеруча торак-коммуналь хуҗалык һәм мәгариф тармакларына тотылачак акча күләме арттырылган. 

- Республикада төп-төгәл 30 социаль программа гамәлдә. Аларның барысы да 2017 ел бюджет проектына кертелгән. Программаларны киметү һәм күләмнәрен кисү күздә тотылмый. Әмма бүген акчаларны сарыф итү генә түгел, аларның нәтиҗәлегенә дә ирешү кирәк. Шуңа да әлеге программаларның үтәлеше катгыйрак бәяләнәчәк, ��– дип белдерде Парламент тыңлауларында катнашкан Татарстан Премьер-министры Илдар Халиков. 

Кайсы тармак күпме күләмдә акча алачак соң? Иң бәхетле юнәлешләрнең берсе – мәгариф. Аңа 50 миллиард сумнан артык акча юнәлтү күздә тотыла. Аннан соңгы ике елда да әлеге саннар арта гына барачак. 

Сәламәтлек саклау тармагы киләсе елда 17 миллиард сумнан күбрәк акча алачак. Бу, быелгы белән чагыштырганда, шактый ким. Әмма Парламент тыңлауларында тынычландырдылар: әлеге юнәлешкә кимрәк акча тотылачак дигән сүз түгел. Бу федераль бюджет белән бәйле. Элек сәламәтлек саклау тармагында исәпкә алынган чыгымнар башка юнәлешләргә күчкән. Әйтик, 2017 елдан эшләмәүче кешеләргә мәҗбүри медицина иминиятен тәэмин итүгә каралган 12,9 миллиард сум хәзер “Социаль сәясәт” юнәлешендә чагылыш табачак. 

Социаль сәясәткә 33,6 миллиард сум бүлеп бирү ниятләнә. 

Торак-коммуналь хуҗалык тармагы быел 7,3 миллиард сум алса, киләсе елда бу юнәлешкә 12,8 миллиард сум тотарга уйлыйлар. 

Физик культура һәм спорт тармагына 3 миллиард 97 миллион сум планлаштырылган. 

Массакүләм мәгълүмат чаралары үсешенә 1 миллиард 179 миллион сум юнәлтеләчәк.
● 21 октябрьдә “Мәрхәмәт” берләшмәсенең Татарстан Президенты киңәшчесе, республиканың Хәйрия эшчәнлеге мәсьәләләре советы сәркатибе Ләйлә Фазлыева катнашында узган чираттагы утырышта бүгенге көндә аеруча уңышлы социаль-гуманитар проектлар каралды. Шулай ук хәйрия фондлары һәм социаль юнәлештә көч куя торган коммерцияле булмаган оешмаларның эшчәнлеген активлаштыру чаралары барланды. 

Мәгълүм булганча, быел ТР Хәйрия эшчәнлеге мәсьәләләре советының оешуына 10 ел тулды. Ләйлә Фазлыева яңгыраткан мәгълүматлар буенча, шушы узган еллар эчендә республикада хәйриячелеккә 17 миллиард сум акча җәлеп ителгән, аларның 728 миллионы балаларга ярдәм итүгә тотылган. Җәмгысе 1,7 мең социаль учреждение, 36,5 мең бала, 75 мең талантлы яшь буын вәкиле, 270 мең өлкән буын кешесе, 243 мең гаиләгә ярдәм күрсәтелгән. 

Предприятиеләрнең хәйрия эшчәнлеге дә миллиард сумнар белән исәпләнә. “Татнефть”нең генә социаль проектларны тормышка ашыру, китаплар чыгару, талантлы балаларга ярдәм итү белән шөгыльләнә торган өч хәйрия фонды эшләп килә. 

Ләйлә Фазлыева бүгенге көндә җәмгыятебез өчен ел саен язгы һәм көзге мәрхәмәтлелек атналары, хәйрия ярминкәләре, “Мәктәпкә җыенырга ярдәм ит!”, “Үз мәктәбеңә ярдәм ит” кебек бик күп төрле хәйрия акцияләре, гомумән, хәйриячелек эше традициягә әверелүен искәртте. Мәсәлән, киләсе елдан Татарстан Президенты тәкъдиме белән тагын бер яңа проект старт алачак. Иннополиста өлкән буын вәкилләренә стартаплар эшләү мөмкинлеге биреләчәк. Өлкән буынның иҗади мөмкинлекләрен ачып, әле аларның әллә нинди гаҗәеп идеяләрен тормышка ашырырга ниятлиләр. “Россия хәйрия эшчәнлеге буенча дөнья рейтингында 125нче урында тора. Безгә чит төбәкләрнең, чит илләрнең тәҗрибәсен өйрәнергә, хәйриячелек өлкәсендә яңа технологияләрне үзләштерергә кирәк”, – дип максат куйды Ләйлә Фазлыева. 

Бүгенге көндә Татарстанда 5,5 мең хәйрия оешмасы һәм коммерцияле булмаган оешма теркәлгән. Идел буе федераль округында безнең республика бу сан белән беренче урында килә. Әмма Россия күләмендә үткәрелгән тикшеренүләр, илдә теркәлгән коммерцияле булмаган оешмаларның чынлыкта 36 проценты гына нәтиҗәле эшчәнлек алып баруын күрсәткән. 

Билгеле булганча, “Россиядә гражданнарга социаль хезмәт күрсәтү нигезләре турында”гы федераль законга кертелгән үзгәрешләр хәзер социаль хезмәт күрсәтү системасына дәүләти булмаган оешмаларны катнаштырырга рөхсәт итә. Ләкин, Татарстанда бүгенге көндә әлеге дәүләт реестрында нибары бер дәүләти булмаган оешма гына теркәлгән. Әйтик, күрше Башкортстанда социаль хезмәт күрсәтү буенча дәүләт заказын 120 оешма үти. Татарстанның Иҗтимагый палатасы әгъзасы, “Ак Барс Созидание” Хәйрия фонды җитәкчесе Әлфия Вәлиева фикеренчә, бу хәл Татарстанда коммерцияле булмаган оешмаларның социаль өлкәдә начар эшләвен аңлатмый, сәбәп – дәүләт органнары һәм учреждениеләре белән дәүләти булмаган оешмалар арасында хезмәттәшлекнең һаман да түбән дәрәҗәдә булуында. 

Татарстан Иҗтимагый палатасы киләсе 2017 елның 1 гыйнварына кадәр социаль өлкәдә эшли торган коммерцияле булмаган оешмалар турында республика мәгълүмат базасын һәм аларга ярдәм итү буенча иҗтимагый ресурс үзәге булдырачак. Мондый оешмаларның эшчәнлеген таныту буенча заманча технологияләр файдалану бурычы да куела. Ә мартка кадәр ТР Иҗтимагый палата комиссияләре коммерцияле булмаган оешмаларның һәм хәйрия фондларының эшчәнлеген бәяләргә, ярты елга бер аларның җитәкчеләре һәм белгечләре өчен укытулар уздыра башларга тиеш булачак. Моннан соң ТР Сәламәтлек саклау, Мәгариф һәм фән, Яшьләр эшләре һәм спорт, Хезмәт, халыкны эш белән тәэмин итү һәм социаль яклау министрлыкларына социаль-гуманитар проектларны коммерцияле булмаган оешмалар белән берлектә башкару юнәлешендә җитди шөгыльләнергә туры киләчәк. 

Казанда гына хәйрия оешмаларының саны 2242гә җитә. Казан шәһәр думасы сәркатибе Людмила Андреева ноябрь башында хәйрия фондлары һәм коммерцияле булмаган оешмаларның форумы оештырылачагын хәбәр итте. Ул тәҗрибә уртаклашу, яңа эш алымнары үзләштерү өчен әһәмиятле. Анда Казанның мактаулы гражданины, танылган хәйрияче Әсгать Галимҗанов исемендәге премия булдыру мәсьәләсе дә каралачак. Олы йөрәкле бу замандашыбызга быел 80 яшь тулырга тиеш иде, кызганычка, ул гыйнварның беренче көннәрендә вафат булды. Әсгать Галимҗанов Казанның колхоз базарында олаучы булып эшләп, мал асрап, җыелган акчасына балалар йортларына 80 автобус һәм җиңел машина бүләк иткән, Әрмәнстанда җир тетрәүдән, Чернобыль АЭС һәлакәтендә зыян күргән кешеләргә ярдәм күрсәткән кеше. Аның исемендәге премия булдыру, хәйриячелек үрнәген танытуга этәргеч бирәчәк, дип исәпли ТР парламенты рәисе урынбасары, “Мәрхәмәт” берләшмәсе җитәкчесе Татьяна Ларионова. 

 “Мәрхәмәт” берләшмәсе карамагында үткәрелә торган “Татарстан энҗесе” иҗади бәйгесе инвалид хатын-кызларга тормышта үз урыннарын табарга булыша, “Нечкәбил” бәйгесе җәмгыятьтә гаилә кыйммәтләрен күтәрә. Соңгы елларда депутат хатын-кызлар ятимнәрне торак белән тәэмин итүгә, аларның торак-коммуналь хезмәтләр өчен бурычларын бетерүгә, картлар йортларында яшәүчеләрнең иминлеген кайгыртуга да көч куя. Татьяна Ларионова Татарстанның балалар һәм яшүсмерләр тәрбияләнүче социаль приютларына ярдәм итү өчен яңа социаль–гуманитар проект әзерләнүен әйтте. Ул – “Бергә булдырабыз” дип аталачак. 

Бүгенге көндә Татарстанда 3 яшьтән 18 яшькәчә 1633 бала социаль приютларда яшәргә мәҗбүр, аларның 770е – кыз, 863е – малай. Балаларның 31е – тулы ятим, 116сының әти-әнисе ата-ана хокукыннан мәхрүм ителгән, ә 3 баланың әти-әнисе кайда икәнлеге дә мәгълүм түгел, 11 баланың әти-әнисе төрмәдә утыра. 738 бала социаль яктан куркыныч хәлдә булган гаиләдә яши, 59 баланың яшәр җире юк, 36 бала гаиләләреннән чыгып киткән, 3 баланы ташлап калдырганнар (һ.б.)... 

– Приютта тәрбияләнүчеләрнең 58 проценты – ятимнәр, аянычлы язмыш әти-әни җылысыннан мәхрүм иткән, авыр социаль хәлдә калган гаиләләрдән йолып алынган балалар. Әти-әнисе булмау, булса да аларның тәртипсез тормыш алып баруы аркасында приютта яшәргә мәҗбүр балаларның әхлак тәрбиясенә нык зыян килә. Аларның үз-үзләрен карау, хезмәт сөю, яшьтәшләре, өлкәннәр белән аралашу тәҗрибәсе түбән дәрәҗәдә. Ә бит аларга олы тормыш юлына чыгасы, бу дөньяда яшисе бар. Аларны хезмәткә өйрәтү, профессия үзләштерүгә этәрү мөһим. Без социаль приютлардагы шартларны гаиләнекенә якынайтырга телибез, – ди Татьяна Ларионова. 

Проект өч юнәлештә алып барылачак. Аларның һәркайсының исеме бар – “Үзем эшлим, үзем булдырам”, “Кунак бүлмәсе”, “Спорт сайлыйм”. Яшүсмерләрне көнкүреш мәсьәләләрен хәл итәргә өйрәтү, һөнәрләр белән таныштырү күздә тотыла. “Кунак бүлмәсе” дигәндә, балаларга әти-әниләре, туганнары, уллыкка алырга теләүче гаиләләр белән очрашырга уңайлы бүлмәләр булдыру, бала белән аның якыннары арасында мөнәсәбәтләрне ныгыту, гаиләне бала кайтаруга әзерләү өлкәсендә эшләргә туры киләчәк. Приют территорисендә спорт белән шөгыльләнү өчен шартлар тудыру, яшүсмерләрне сәламәт яшәү рәвешенә кызыктыру бурычы да куела. 

Проектны “Мәрхәмәт” берләшмәсе “Бердәм Россия” партиясенең Татарстан төбәк бүлеге, ТР Яшьләр эшләре һәм спорт, Мәдәният, Мәгариф һәм фән, Хезмәт, халыкны эш белән тәэмин итү һәм социаль яклау министрлыклары, халыкны эш белән тәэмин итү хезмәте, җирле үзидарә органнары, иҗтимагый оешмалар, волонтерлар берләшмәләре белән берлектә тормышка ашырырга ниятли. Финанс ярдәмен химаячеләр һәм хәйриячеләр күрсәтер, дип өметләнәләр.

● 21 октябрьдә Саратовта ТР Дәүләт Советы Рәисе, Идел буе федераль округына керүче РФ субъектларының дәүләт хакимияте законнар чыгару (вәкиллекле) органнары ассоциациясе координаторы Фәрит Мөхәммәтшин округ төбәкләрендә икътисадның реаль секторын һәм импортны алыштыру өлкәсен үстерүгә юнәлдерелгән чараларны тормышка ашыру мәсьәләсе буенча РФ Президентының Идел буе федераль округындагы Вәкаләтле вәкиле советы утырышында катнаша. 

Утырышны РФ Идел буе федераль округындагы Вәкаләтле вәкиле Михаил Бабич үткәрө. Округ советы утырышында ТР Премьер-министры Илдар Халиков катнаша. Саратов өлкәсе губернаторы матбугат хезмәтеннән хәбәр ителгәнчә, утырышка кадәр чарада катнашучылар импортны алыштыручы продукция күргәзмәсе белән танышкан. Анда округ предприятиеләре, шул исәптән Татарстан вәкилләре дә үзләренең экспозициясен тәкъдим иткән. 

Утырышта катнашучылар эчке базардан чит илләр товарларын кысрыклау гына түгел, бәлки көндәшлеккә сәләтле импортны алыштыру производстволарын булдыруны да мөһим бурыч сыйфатында билгеләгән.

● 22 октябрьдә Г.Тукай исемендәге Татар дәүләт филармониясендә Өлкәннәр көненә багышланган "Балкыш" фестиваленең йомгаклау гала-концерты узды. Чарада Татарстан Дәүләт Советы Рәисе Фәрит Мөхәммәтшин катнашты.

"Балкыш" фестивале Татарстан Мәдәният министрлыгы һәм Татарстан Хезмәт, халыкны эш белән тәэмин итү һәм социаль яклау министрлыгы катнашында республика ветераннары иҗтимагый оешмасы советы инициативасы белән үткәрелә. 

"Балкыш" фестивале бишенче ел рәттән үткәрелә. Гала-концерт Өлкәннәр декадасын тәмамлый. Бүген фестивальгә йомгак ясыйбыз һәм иң яхшы номерларны тәкъдим итәбез. Гомерләренең күп өлешен хезмәткә багышланган өлкән яшьтәгеләр саны бер  миллионнан артты. Республикада 3 млн 850 мең кеше яши, аларның 1 миллионы - пенсионерлар. Бу потенциаллы, бай тәҗрибәле зур көч. Бу фестиваль иҗади кешеләрдән тыш, күркәм хезмәт тә күрсәтә. Сез иҗатыгыз белән җәмгытьтә тәрбия эше алып барасыз, яшьләргә изгелек сыйфатларын һәм традицияләрне тапшырасыз. Һәр халыкның үз җырлары, киемнәре, ашлары бар. Иң мөһиме, һәр халыкның иң яхшы традицияләре "Балкыш" кебек фестивальләрдә берләшә. Бу елларда 40 меңнән артык катнашучы әлеге фестиваль аша узган, 2800 үзешчән коллектив барлыкка килгән. Сез менә шундый иҗади күтәренкелек аша безнең картлыкны озайттыгыз", - дип билгеләп үтте Фәрит Мөхәммәтшин. 

"Россиядә тагын кайдадыр ветераннар белән шулай эшлиләрдер дип уйламыйм. Әйе, хәзер пенсия яшен озайту һәм мөһим проблемаларны хәл итә торган документлар әзерләнә. Әмма картлыктан качып булмый. Һәркемгә үз тиңе белән картаерга язсын. Әмма ялгыз кешеләр күп, картлар йортларында аларга шартларны тагын да яхшырак итү зарур", - дип билгеләп үтте Ф.Мөхәммәтшин. 

Төбәк иҗтимагый ветераннар оешмасының республика советы рәисе Хәбир Иштирәков та котлау сүзләре белән чыгыш ясады. 

"Бүгенге тантананың сәбәбе - ул сез, сезнең энергия, талант, сезнең кешеләргә хезмәт итү теләге. Калганы - безнең инициатива, хакимият ярдәме - ул икенче урында. Сезнең күбегез иҗтимагый тормышта катнашасыз, әле күпме кулланылмаган мөмкинекләрегез бар. Оялмагыз, район, шәһәр советларына, безгә килегез - сез кирәк", - диде Х.Иштирәков. 

Искәртеп үтик: фестивальдә ярышу юк, монда бүләкле урыннар билгеләнми. Зональ концертларга узган катнашучыларга дипломнар тапшырылды, гала-концертка узучыларга - конкурс лауреаты дипломнары.

● 25 октябрьдә Татарстан Дәүләт Советының бюджет, салымнар һәм финанс комитеты утырышында республиканың финанс министры Радик Гайзатуллин киләсе елда республика бюджет дефициты 7,6 млрд сум тәшкил итәчәк, дип белдерде. Быел дефицит 5,8 млрд сум булган. Моннан тыш республика бюджетына тискәре йогынты ясый торган тагын берничә күрсәткеч бар. 

Аның сүзләренчә, керемгә булган салымның 1 процентын, ягъни 3,5 млрд сумны федераль казнага бирү Татарстан бюджетына тискәре йогынты ясый торган факторларның берсе. Шулай ук федераль бюджеттан алынган 6,8 млрд кредитларны кайтару да төбәк казнасында чагылыш табачак. Моннан тыш, файдалы казылмаларга салымнар арту да республика бюджетына йогынты ясый. 

Гомумән алганда, Татарстанда 957 бюджет формалаштырылган. Аларның 2се шәһәр округлары бюджеты (Казан һәм Яр Чаллы), 43се муниципаль районнар бюджеты, калганнары торак җирләр бюджеты. Министр сүзләренчә, республика бюджетыннан тыш, башка бюджетларда дефицит юк. 

"2017, 2018 һәм 2019 елларның бюджеты — иң "киеренке" бюджет. Чөнки федераль дәрәҗәдә зур үзгәрешләр бар", - диде Радик Гайзатуллин.

● 26 октябрьдә парламентның Президиумы утырышы булды. Бишенче чакырылыш Татарстан Республикасы Дәүләт Советының егерме икенче утырышы 3 ноябрендә булачак дигән карар кабул ителде. 

Комитетлар утырыш каравына 24 мәсьәлә тәкъдим итә. Аларның унбере - республика законнары проектлары, бишесе федераль законнар проектлары һәм Россия регионнарының закон чыгару инициативалары. Тугыз закон проекты беренче укылышка, икенче һәм өченче укылышка берәр закон проекты чыгарыла. 

Дәүләт Советы Секретаре Лилия Маврина әйтүенә караганда, көн тәртибенә кертелүче иң төп сораулар бюджетка кагылышлы. Алар - “2017 елга, 2018 һәм 2019 еллар план чорына Татарстан Республикасы бюджеты турында” һәм “2017 елга, 2018 һәм 2019 еллар план чорына Татарстан Республикасы Территориаль мәҗбүри медицина иминияте фонды бюджеты турында” закон проректлары. Әлеге закон проектлары барлык комитетларда карап тикшерелде, бу нисбәттән парламент тыңлаулары да уздырылды. 

«Бюджет – бик җитди документ, ул һәрвакыт җентекләп тикшерелә, - дип басым ясады Дәүләт Советы Рәисе Фәрит Мөхәммәтшин, журналистлар белән аралашканда, - республиканың төп финанс документы туклык елларында да бәхәсләргә сәбәп булды, ул вакытта профицитны ничек бүлү хакында фикер алыштык, хәзер инде без кайдан ничек файда алу, булганны бәрәкәтле итеп тоту турында сүз алып барабыз. Бернигә карамастан республикада алып барылган 30 программаны тулы рәвештә финансларга кирәк булачак». 

Парламент башлыгы Татарстанда салым законындагы үзгәрешләрнең сизеләчәген дә искәртте. Бу үзгәрешләр акцизларга һәм табышка салымга кагыла, регионнар җыелган салым акчасының 1 процентын федераль үзәккә җибәрергә тиеш булачаклар. «Мөгаен инвестицияләр бераз кимер. Шулай да бүгенге көнгә бюджет формалашкан, анда технопарклар һәм безнең предприятиеләргә заказлар биреп нано- һәм айти- технологияләрне үстереп булачак дип уйлыйм. 2017 ел бюджеты гади булмаячак, әмма бүгенге шартларда республика тормышы өчен бик оптималь», - диде Фәрит Мөхәммәтшиин. 

Утырышта беренче укылышта шулай ук “Татарстан Республикасы Экология кодексының 8 статьясына үзгәреш кертү турында”, “Татарстан Республикасында урманнардан файдалану турында” ,“Татарстан Республикасы Җир кодексына үзгәрешләр кертү турында” , “Мәгариф турында” Татарстан Республикасы Законына үзгәрешләр кертү хакында”, “Китапханәләр һәм китапханә эше турында” Татарстан Республикасы Законына үзгәрешләр кертү хакында” законы проектлары каралачак. 

Министрлар Кабинеты тәкъдиме белән 18 декабрьне граждан хәле актларын теркәү органнары хезмәткәре көне итеп билгеләү мәсьәләсе дә көн тәртибенә кертелгән. 

Хөкүмәт сәгате кысаларында “Татарстан Республикасында музейлар һәм музей эше турында” мәгълүмат тыңланачак.
● 27 октябрьдә Казанда “Җир Хартиясе – тотрыклы үсешнең төп проблемаларын хәл итүдә гамәли әсбап” халыкара фәнни-гамәли конференциясе ачылды. Ул Татарстанда Җир Хартиясе кабул ителүгә 15 ел тулуга багышлап оештырылды. 

Анда Россия һәм тагын Австралия, Бразилия, Болгария, Германия, Испания, Нидерланд, Швейцария, Беларусь, Казахстан, Таҗикистан, Украина – барысы 11 чит ил галимнәре, белгечләре үзләре килеп, читтән торып һәм дистанцион рәвештә катнашырга теләк белдергән булган. Шулай ук әлеге чара 22 югары уку йорты, Россия һәм Татарстан Фәннәр академияләре фәнни оешмалары вәкилләрен җәлеп итте. 

Дәүләт Советының кече залында үткәрелгән пленар утырышта 130 кеше катнашты, алар арасында Россия Дәүләт Думасы һәм Татарстан Дәүләт Советы депутатлары, Казанда аккредитация узган чит дәүләтләр дипломатик миссияләре башлыклары, министрлыклар һәм ведомстволар, республикадагы төп дини конфессияләр, иҗтимагый оешмалар вәкилләре да бар иде. 

ТР Дәүләт Советы Рәисе Фәрит Мөхәммәтшин сәламләү чыгышында, конференция экологиягә кагылышлы мәсьәләләрне чишүгә йөз тота һәм тынычлык саклау культурасы, килешүчәнлек һәм гаделлек кебек мөһим социаль кыйммәтләрне ныгыта, диде. Биредә ул шушы чарада катнашучыларга юлланган мөрәҗәгатьләрне укыды. 

Татарстан Президенты Рөстәм Миңнеханов мөрәҗәгатендә, татарстанлылар ниятләре һәм анык гамәлләре белән Җир Хартиясе максат-бурычларын тормышка ашыруда өлеш кертәләр, дип басым ясаган. “Татарстан парламенты Җир Хартиясе проектын бертавыштан хуплап, аны республикада гамәлгә ашыруга башлангыч биргәнгә 15 ел вакыт узды. Бу документны әзерләп кабул итүгә республикабыз хакимиятенең барлык тармаклары һәм бөтен дәрәҗәсендә дә киң җәмәгатьчелек катнашында ипле эшләве бәрабәренә ирешелде”, – дип билгеләп үткән Татарстан лидеры. 

Халыкара Яшел хачка нигез салучы Михаил Горбачев үзенең сәламләвендә республика җитәкчелегенең роленә, Татарстанның Җир Хартиясе принципларын беренче куллана башлаган төбәк булуына игътибарны юнәлткән. “Җир Хартиясе – ул дөньядагы барлык халыкларга юнәлтелгән уникаль документ дип санадым, хәзер дә шулай исәплим. Табигатькә хөрмәт белән карауга, кешенең гомуми хокукларына, икътисади гаделлеккә һәм дөнья культурасына нигезләнгән тотрыклы һәм глобаль бергәлек булдыру өчен без берләшергә тиеш”, – дип, Фәрит Мөхәммәтшин Михаил Горбачевның мөрәҗәгатен укыды. 

Татарстан парламенты башлыгы фикеренчә, халыкара конференция уздыру өчен Казанның сайлануы очраклы түгел. “2016 елның 27 апрелендә республика Дәүләт Советы тарафыннан Җир Хартиясе проекты турындагы документ кабул ителгәнгә 15 ел тулды. Безнең төбәк гражданнарның яшәеш сыйфатының югары стандартларына ирешү, инновацион технологияләр кертү нигезендә сәламәт икътисади мохит тәэмин итү, экологик проблемаларны чишү, киләчәк буыннар өчен мәдәни мирасны саклау һәм сәламәт тормыш рәвешен пропагандалау буенча үзенең юнәлеш тарафдары булуын закон белән раслап, дөньяда беренчеләрдән булып Хартиянең төп положениеләрен гамәлдә куллана башлады. Ул вакыттан бирле эшләгәннәребез аз түгел”, – диде ул. 

Татарстанда закон чыгару процессы, Фәрит Мөхәммәтшин әйтүенчә, инновацион булуы белән аерылып тора, һәм аның үсеше һәрвакыт алдарак булды. “Хартия колачлаган өлкәләр монда искәрмә булмады. Әйтик, соңгы дистә елларда Татарстанда әйләнә-тирә табигый мохитне саклау өлкәсендә үз эченә 30 закон чыгару һәм норматив актны алган әйбәт норматив-хокукый база формалашты“, – диде ул. 

Фәрит Мөхәммәтшин искәрткәнчә, Татарстан Экология һәм табигый байлыклар министрлыгы катнашында озак вакытка исәпләнгән экологик программалар гамәлгә ашырыла, аларның чыгымнарына республика бюджетыннан ел да 15 млрд сумнан артык акча карала. 

 “Республиканың эре шәһәрләренә мегаполислар проблемалары хас – ул автотранспорттан атмосфера һавасын пычрата торган матдәләр чыгуы артуы. Автомобильләр саны ишәя тора һәм хәзергә 1,1 млн берәмлек тәшкил итә. Транзит автотранспорт агымы да арта, бу хәл сулар һаваның торышына гаять тискәре йогынты ясый. Шушы хәлне үзгәртү өчен 2013-2023 елларга Татарстанда газ-мотор ягулыгы базарын җәелдерү буенча дәүләт программасы каралган. Аны элеккеге елларда гамәлгә ашырганда һәр елны 13 мең тонна пычраткыч матдәләрне һавага чыгаруны киметеп, шәһәрләрдәге һәм торак пунктлардагы экологик халәтне яхшырту мөмкин булды”, – диде ул. 

Хартиядә каралган таләпләрне үтәү барышында иң катлаулысы экологияне яхшы якка үзгәртү генә түгел, – кешеләрнең аңын үзгәртү, дип саный Фәрит Мөхәммәтшин. “Аңда игелеклелек, гаделлек идеяләрен, әйләнә-тирә дөньяга карата җаваплылыкны гомерлеккә ныгытып куярга, экологик белем алуны балачактан башларга кирәк”, – дип саный ул. 

Халык хуҗалыгында төп тармакларның тотрыклы үсеше, җәмгыятебезнең гасырлардан килгән гореф-гадәтләрен һәм үзенчәлекле мәдәниятләрен саклауга җитди игътибар бирелгән чакта, алга таба да Россия төбәкләренең эчке сәясәтенең төп юнәлешләрен билгеләр дип уйлыйм, диде Фәрит Мөхәммәтшин чыгышын тәмамлап.
● 28 октябрьдә Саранскида Идел буе федераль округының Россия Федерациясе субъектлары дәүләт хакимиятенең закон чыгару (вәкиллекле) органнары ассоциациясенең 68 нче утырышы булды. Аны ассоциациянең координаторы, Татарстан Республикасы Дәүләт Советы Рәисе Фәрит Мөхәммәтшин үткәрде. 

Мордовия Республикасы башлыгы Владимир Волков 2018 елда булачак футбол буенча дөнья чемпионатына әзерләнү кысаларында төбәктә күп кенә социаль һәм спортка бәйле проектларның гамәлгә ашырылачагын вәгъдә итте. 

РФ Президентының Идел буе федераль округындагы вәкаләтле вәкил урынбасары Олег Мельниченко мигрантлар тарафыннан кылынган җинаятьләрнең кимүен, шулай ук хезмәт миграциясеннән салымнар рәвешендә алынучы уңай икътисадый нәтиҗә барлыгын белдерде. 

Идел буе федераль округы төбәкләрендә ГТО комплексын гамәлгә ашыру проблемаларына игътибар бирелде. “Мордовия, Татарстан, Удмуртия һәм Мари Иле ГТО комплексын кертү буенча тәҗрибә мәйданчыкларына әйләнде”, – дип билгеләп үтте Мордовия Республикасы Дәүләт Җыены Рәисе Владимир Чибиркин. Ул шулай ук “Авыл хуҗалыгы билгеләнешендәге җирләрнең әйләнеше турында” федераль законга үзгәрешләр кертү тәкъдиме белән чыкты. Cүз авыл хуҗалыгы билгеләнешендәге җирләргә милек хокукын теркәү өчен, мирас ачылган көннән алып өч еллык срок билгеләү турында бара. 

Фәрит Мөхәммәтшин исә Россия Федерациясенең Административ хокук бозулар турында кодексына алкогольле продукцияне законсыз рәвештә саткан өчен җаваплылыкны арттыру өлешендә үзгәрешләр кертү турында федераль закон проекты хакында чыгыш ясады.
● 31 октябрьдә Татарстан Республикасы Дәүләт Советы Рәисе Фәрит Мөхәммәтшин парламент комитетлары каршында эшләп килүче эксперт советлары җитәкчеләре белән очрашты. Парламент башлыгы эшне бу рәвешле оештыруның әһәмиятенә басым ясап, “закон проектларын тикшерүгә күпме күбрәк экспертлар, белгечләр һәм хокукның кулланучылары җәлеп ителсә, депутатлар кабул итә торган законнар шул кадәр камилрәк була” дип белдерде. 

Экспертлар советлары парламентның һәр җиде комитеты каршында оештырылган. Алар арасында дәүләт хакимияте органнарынан, иҗтимагый оешмалардан вәкилләр, галимнәр бар. Эксперт советлары әгъзалары комитет утырышларында, парламент утырышларында карала торган закон проектларына карата үз фикерләрен белдерәләр. «Мин, Дәүләт Советы Рәисе буларак, сезгә утырыш барышында мөрәҗәгать итеп эксперт фикерен белә алам», - дип басым ясады Фәрит Мөхәммәтшин. Ул, шулай ук, эксперт советлары әгъзаларыннан коры юридик ярдәм генә түгел, беренче чиратта “карала торган закон проектларына һәнәри күзлектән һәм кешечә караш” көтәм дип белдерде. «Тикшерелә торган мәсьәләгә сезнең тарафтан яңача караш булыр дип өметләнәм», - диде парламент башлыгы. 

Эксперт советлары әгъзалары әлеге вазыйфаларын җәмәгать эше тәртибендә башкаралар.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

